
Дневни билтени

На 09.04.2023 на ул„Тризла“ во Прилеп, полициски службеници од ОВР Прилеп го
лишиле од слобода Е.В.(42) од Прилеп. Тој бил баран по потерница врз основа на
наредба од Основен суд Прилеп за издржување на казна затвор од една година. Лицето
било спроведено во Казнено-поправната установа Затвор Битола за издржување на
казната.

На 09.04.2023 во 19.30 часот, полициски службеници од ЕВР Карпош и ЕВР Центар и Бит
Пазар ги лишиле од слобода Б.Ј.(23) и А.А.(29), двајцата од Скопје. Тие биле затекнати
при извршување кражба во куќа на ул.„Фјодор Достоевски“, при што одзеле повеќе
предмети. Лицата биле задржани во полициска станица и по целосно документирање на
случајот против нив ќе биде поднесена соодветна пријава.

На 09.04.2023 околу 17.00 часот, полициски службеници на СВР Тетово ги лишиле од
слобода Б.Џ.(18) од Република Косово и Б.Г.(47) од Тетово, затоа што кај нив била
пронајдена и одземена марихуана. Двајцата биле задржани во Полициската станица
Тетово за расчистување и документирање на случајот и против нив ќе следуваат
соодветни поднесоци.

На 09.04.2023 во 21.50 часот на подрачјето на Ѓорче Петров, полициски службеници од
Единицата за интервентна полиција при СВР Скопје го лишиле од слобода С.Ш.(24) од
Скопје, затоа што кај него била пронајдена и одземена марихуана. По целосно
документирање на случајот ќе следи соодветен поднесок.

Во текот на вчерашниот ден (09.04.2023) Министерството за внатрешни работи спроведе
засилена акциска контрола на територијата на Република Северна Македонија за
санкционирање на возила кои се движат со брзина поголема од дозволената, при што
санкционирани се 648 возачи. Од нив 24 возила се движеле со брзина над 50 километри
на час повеќе од дозволеното, а пет возила се движеле со дури над 70 километри на час
повеќе од дозволената брзина. Притоа, 345 возила ја пречекорилe брзината во населено
место, а 303 надвор од населено место.

Секторот за внатрешни работи Скопје во текот на вчерашниот ден (09.04.2023)
продолжи со контролите во областа на сообраќајот. На територија на град Скопје
изречени се вкупно 130 мерки, меѓу кои за возење повеќе од дозволената брзина 72
санкции, 10 мерки за возење без возачка дозвола, четири санкции за возење под
дејство на алкохол. Изречени се четири мерки за користење мобилен телефон при
возење, три санкции за минување на затворен сигнал (црвено светло)...

Во текот на изминатиот викенд, полициски службеници од Куманово спроведоа акциска
контрола за санкционирање на возачи кои не ги почитуваат сообраќајните прописи, при
што на подрачјето на Куманово санкционирани се вкупно 121 возачи, од кои 97
управувале возило со брзина поголема од пропишаната, 14 санкции за возачи кои
управувале возило под дејство на алкохол (при алкотестирање кај еден возач биле
измерени 3,02 промили алкохол), 7 за управување возило без возачка дозвола, 3 за
нерегистрирано возило.

На 09.04.2023 во 14.00 часот во Полициската станица Прилеп било пријавено дека на
патниот правец Градско-Прилеп, пред мостот кај с.Тројаци, се случила сообраќајна
несреќа помеѓу патничко возило „ауди“ со охридски регистарски ознаки, управувано од
М.И.(27) од с.Горно Лакочереј, охридско и патничко возило „пежо“ со прилепски
регистарски ознаки, управувано од Д.М.(49) од с.Врбоец, крушевско. Во несреќата со
тешки телесни повреди се здобиле возачот Д.М., сопатникот од неговото возило Х.Н.(19)
од с.Врбоец и сопатничка од возилото „ауди“, М.Д.(29) од Охрид, додека со телесни
повреди се здобила М.И. и сопатниците од истото возило, Д.Ј.(32) од с.Требеништа и
А.Б.(25) од с.Пештани, констатирани во Градската болница Прилеп. Извршен бил увид
од увидна екипа од Полициската станица Прилеп.

На 09.04.2023 во 14.30 часот во Полициската станица Аеродром, Ф.Т.(25) од Скопје
пријавил дека на бул.„Јане Сандански“ бил каснат од куче скитник.

На 09.04.2023 во 16.25 часот во ОВР Свети Николе било пријавено дека на
регионалниот пат Свети Николе-Овче Поле, кај патот за „Лозарство“, се случила
сообраќајна несреќа помеѓу патничко возило „фолксваген голф“ со светиниколски
регистарски ознаки, управувано од С.К.(42) од Свети Николе и патничко возило „фиат
уно“ со штипски регистарски ознаки, управувано од 17 - годишник од Свети Николе. Во
несреќата со тешки телесни повреди се здобил малолетникот, а со телесни повреди се
здобиле возачот С.К. и сопатниците од возилото „фиат уно“, Н.Т.(18) од с.Ерџелија и
уште тројца малолетници, констатирани во Медицинскиот центар Штип. Извршен бил
увид од увидна екипа од Полициската станица Свети Николе.

На 09.04.2023 во 20.00 часот во Полициската станица Гази Баба, С.В.(49) од Скопје
пријавил дека на ул.„Дончо Штипјанчето“ бил каснат од куче скитник.

 

ОВР Кичево поднесе кривична пријава против А.Л.(27) и И.М.(28), двајцата од Кичево,
поради постоење основано сомнение за сторено кривично дело „неовластено
производство и пуштање во промет на наркотични дроги, психотропни супстанци и
прекурсори“. На 05.03.2023, при контрола на патничко возило „алфа ромео“ во кое се
превезувале пријавените, извршена на магистралниот пат Кичево – Гостивар, кај селото
Колари, полициските службеници пронашле и одзеле кокаин. Судија на претходна
постапка на двајцата им определи мерка притвор во траење од 30 дена, по што се
спроведени во Казнено поправната установа Затвор Битола.

 

На 09.04.2023 во 17.55 часот во Полициската станица Пробиштип, од Итна медицинска
помош Пробиштип било пријавено дека кај нив со тешки телесни повреди бил донесен
В.Т.(39) од Пробиштип. Според пријавеното, тој се здобил со повредите при извршување
на работни задачи во фирма во Пробиштип. Увид бил извршен и се работи на
расчистување на случајот.

 

Вчера (09.04.2023) во СВР Тетово пријавено е дека во текот на второто полувреме од
првенствениот фудбалски натпревар помеѓу екипите на Вардар од Брвеница и Беса од
Челопек, незадоволни од донесената судиска одлука, четириесетина навивачи и
резервни играчи на Беса влегле на теренот и се обиделе физички да се пресметаат со
судиите и делегатот на натпреварот. Со интервенција на полициските службеници на
СВР Тетово, тие биле спречени во намерата, но продолжиле да се однесуваат агресивно,
по што натпреварот е прекинат. Се преземаат мерки за расчистување на случајот и за
санкционирање на инволвираните.

 

ОВР Струга поднесе кривична пријава против А.М.(32) и Д.Р.(21), двајцата од струшкото
село Долна Белица, поради постоење основано сомнение за сторено кривично дело
„незаконит лов“. При контрола извршена на 18.01.2023 во месноста „Бегова шума“, атар
на селото Делогожда, полициските службеници ги затекнале пријавените при незаконит
лов и во патничко возило, со кое се превезувале, пронашле пушка и уловено диво
животно.

 

На 09.04.2023 околу 21.20 часот, полициски службеници на СВР Тетово го лишиле од
слобода 57-годишниот А.А. од тетовско Мерово, кој бил пријавен од жители на ова село
дека претходно предизвикал пожар во куќата во која престојувал сам и во блиската
плевна, а се обидел, според пријавеното, да предизвика пожар во уште една куќа,
сопственост на негов близок роднина. Тој е задржан во Полициската станица Тетово и се
работи на расчистување на случајот.

 

Секторот за внатрешни работи Тетово продолжи со акциски контроли за брзина со која
се движат возилата на патиштата и по градските улици во Тетово и Гостивар. Вчера
(09.04.2023) во периодот од 14.00 до 20.00 часот спроведена е контрола, во која биле
откриени и санкционирани 57 возачи (ТЕ-35 и ГВ-22) кои ја пречекориле дозволената
брзина надвор од населено место, од кои 2 (ТЕ-1 и ГВ-1) за над 70 километри на час, a 8
возачи (ТЕ-2 и ГВ-6) кои пречекориле до 70 километри на час. Покрај ова,
санкционирани биле и 30 возачи (ТЕ) кои ја пречекориле пропишаната брзина во
населено место. На сите прекршители изготвени им се предвидените поднесоци.

 

На 09.04.2023 во периодот од 14.00 до 20.00 часот на подрачје на Секторот за
внатрешни работи Струмица била спроведена контрола за санкционирање на возачи кои
управуваат возила со брзина поголема од дозволената. Притоа, биле констатирани 52
прекршоци, од кои 21 на подрачјето на Струмица, 20 на подрачјето на Радовиш, 11 на
подрачјето на Валандово и 1 на подрачјето на Гевгелија. Сите прекршоци биле
соодветно санкционирани.

 

ОВР Кичево поднесе кривична пријава против И.Д.(46) од селото Лисичани, општина
Пласница, поради постоење основано сомнение за сторено кривично дело „насилство“.
На 05.04.2023 кај селото Лисичани, пријавениот физички го нападнал И.М.(68) од
истото село.

 

На 10.04.2023 во 03.50 часот во СВР Скопје било пријавено дека на подрачјето на
Центар, по претходно недоразбирање, бил нарушен јавниот ред и мир со физичка
пресметка помеѓу Д.В.(36) и М.Б.(24), двајцата од Скопје. По целосно документирање на
случајот ќе следи соодветен поднесок.

 

На 09.04.2023 во 20.00 часот во СВР Скопје, А.Д.(27) од Скопје пријавила дека на
подрачјето на Кисела Вода, по претходно случена сообраќајна незгода, била физички
нападната од Т.Д.(60) од Скопје, кој ѝ го оштетил и возилото. Се преземаат мерки за
расчистување на случајот.

 

На 09.04.2023 во 20.45 часот во СВР Скопје, М.С.(18) од Скопје пријавил дека околу
15.30 часот во с.Инџиково, бил физички нападнат од К.С.. Се преземаат мерки за
расчистување на случајот.

На 09.04.2023 во 17.00 часот во Полициска станица Драчево, малолетничка од скопско
село, во присуство на нејзината 44-годишна мајка, пријавила дека на 07.04.2023, Д.Б.
од Република Косово, со кого претходно се допишувала преку социјална мрежа, ја земал
од Скопје со патничко возило и отишле во Призрен, каде имал сексуален однос со неа.
Се преземаат мерки за расчистување на случајот.

 

Во периодот од 03.04.2023 до 09.04.2023 Министерството за внатрешни работи спроведе
акциска контрола на територијата на Република Северна Македонија за санкционирање
на неисполнување на пропишаните услови во однос на затемнувањето на стаклата на
возилата. При контролата санкционирани се 36 учесници во сообраќајот. На сите
прекршители изготвени им се соодветни поднесоци.

 

ОВР Дебар поднесе кривична пријава против И.Д.(28) од Дебар, поради постоење
основано сомнение за сторено кривично дело „вршење јавен превоз без поседување
лиценца“. При сообраќајна контрола извршена во Дебар на 21.03.2023, полициски
службеници го затекнале пријавениот како со возило „мерцедес“ врши јавен превоз на
патници без соодветна лиценца издадена од надлежен орган.

 

На 09.04.2023 во 21.50 часот во СВР Скопје било пријавено дека во спортска
обложувалница на ул. „Исаија Мажовски“ во Скопје едно лице со закана кон
вработениот одзело пари од дневниот промет. Увид на местото бил извршен од екипа од
СВР Скопје и се преземаат мерки за расчистување на случајот.

 

На 09.04.2023 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 31 прекршок, од кои 22 надвор од населено место и 9 во населено
место. Санкционирани биле и 16 други видови на прекршоци, од кои 3 за управување
возило без возачка дозвола, 1 за нерегистрирано возило, 1 за возач почетник, 4 за
управување возило под дејство на алкохол, 4 за некористење сигурносен појас и 3 за
непрописно паркирање.

 

На 09.04.2023 од 14.00 до 20.00 часот на подрачјето на СВР Охрид реализирани се
засилени сообраќајни контроли. Притоа, полициските службеници затекнале и
санкционирале 71 возач кои управувале моторни возила со брзина поголема од
дозволената (Охрид-18. Струга-15, Кичево-36, Дебар-02).

